
Tseka kirabi jaka jonun tenchi, nulaka layan joo tinayoe, sejoe, aman tserin layan mi i’toyoe 

juntonan na jono mate, ayanla kwenta kemin jominlae,  yalachi mamala  ma’tuto kwenta keka 

junlaka. 

Junin chilabe  kwenta kemin jominlae, sele man tenja’tue … kwenta manka joe, merana aman 

man ten inayoe, ya kwentaka  nashi kechinayoe. 

Ma’tute shinuka mankari jun sona  manka junmantie, yarii unila ke’tu minan, nantanan 

shinuka ide jinatie. 

Junin wambi in sonarin unila ki’chi tinuti, juntonan ya munati’tsa unila e’totie tuniti, junin 

jaa’tsa ti’to manka shirin nenamanti, yarin mokananti sejoe ti’tumanti. 

Juntonan, yari tsanke sonrano munara’tutie, sen unila tula ino tenka tatie, moso tsa’chika tula 

ino tenka tatie, aman yari tenka kanamantie, moka tula inanke. 

Junin mokananti kirano pode i’tuto, ya sonari, Diyoshichi yaka, mi’sha merabi, jino tenka 

kamantie, aman yari, panshile mokati kirana eke, ka’ke wiru ikamantie. 

Tsa manka, tsa’chi moso kira i’chunae ti’to, wirura mantie, juntonan monanti kira i’tutie, 

Junto mi’sha binechi man lon man win inamantie, yari Dioshichi ya tamole winle, tsan,  wiru 

imin jotie, juntonan monanti kira i’tutie. 

Yari, moso tsa’chi meramantie, ya munantintsanka, junin wari fe’tuto, yaka man jamantie, 

junin aman yaka manjana’sa, ke’tsa minute, tsa’chi moso manka janin inamantie.    

Yari, moso mali jotie, oraranke se ika jotie, ka’san mu muka, na minuka manpe tsampa 

awijun  jotie. Junin ya sonari, kirana tenchi muna inutie, junin tula ina tenchi kwenta kela 

kemantie, junin ya tsa’chiri, tsan titie, nu’chi yaka tanjide, sonari ji’sha timantie, junin 

sonachi a’palachi yaka jila imantie, junin fenushile, a’palari, jani ila ide tilatimantie, juntonan 

titi kena’to, wepanan junlamantie. 

Yalari piyo ta’kun kelakenamantie, junin ya tsa’chi mosori piyo ta’kun kebi pe ji’chi timantie, 

juntonan sonabe jana tila timantie, inri meratu’to mankari jinae timantie. 

Ki’tsamate, ya’chi unilachi in sonari yotu ano tanjimantie, juntonan yaona fena’sari, ya 

tsa’chiri, jera ta’kun ke’to junshi to jera to dukin ke’to, man  ja’sa  i’to chumantie. 

Jera ketobi ya unilari, yaka manjatie, yabiri ya’chi sonari shi’ta ke’to chutie, yari jera ketobi 

yabinechi lo’chun tenka kayamantie. 

Tsankari titi kemin, sen junshi sonban jonunka kirato, yalachi namachi, unila jono se 

jo’chunae ti’to, ya ke’to kuwachun tenka kalakemantie, junto ya´ke’to kuwachun, duka chide 

junshi yaja kabi jila i’sa mantelakemantie. 

Wari du minu jichina’to, kelote chuminlabe, chidelaka junchi yajalaka tanjano pode I’chun, 

kalu pan alakemantie, pálukanan jila i’sa mantalakemantie, pode i’tutori, kiranunlaka ayuda 

i’sa karelakenala timantie, juntonan ya tsa’chiri, meratu’chi titie, ya mankarinan pode ina e 

timantie. 

Junni, chidela junshi yajalaka tanja’chun, layan kalulabe jitie. Wari jera pabato ina’sa, yaka 

manfatie, man kalu i’ton, aman weyan kalulari, man ka’ka iton man fala itie. 

Junka kirato, ya tsa’chibe, kalula niyan ila inke junshi manka kaluri nunchi ranke pan 

alaketie, junka merato ya tsa’chiri ya mira’tiyoe titie, ka’kenan rekayoe, nula kirake’tiyun, 

ti’mantie. 

Tsanke poletobi, aman ya’chi sonaka, ya’chi a’palaka kirabi ji’sa timantie; sonari, layan kui, 

walpa junshi piyo lantoka ke’to, tsalabi pokatie, unilari tinanti tanji’tutie, 

Sonari fibakan shunana’ka manka pe tanjimantie, layan nuwirika jila imanmtie, du polela itie, 

poterero tsanla polela itie, tsanke jinaminan, sonari layan pe’pa i’to, unilaka tsalaka nashi pe 

tanjide timantie, junka in unilari meratu’to, jinin itie.  

Shulode shulode ji’to purato jinamantie, weyanterin jajinaka kwenta jinatie, tsanke jinaminan 

du fetie, jonte wiru i’to aman tsantitie, jate ka’tenle a’palachi  to ra eke, juntonan tinanti kirasa 

i’tutie, foro shiri kira inamantie, junka kirato sonari pan atie. 

Tile, tinanti kiratiyoe, unilari forolaka mi pamantie, aman tantitie, junka ji’chun, sonba la’pi 

ishi, ka’ka kunmide. 

Sonari, unilachi  tedebi sonba la’pi itie, in tsa’chiri mimantie, palu ka jera mitu’sanan, numa 

junbi ranlamantie, nashi fe loshi, in tsa’chiri ya’chi a’palaka otimantie, yalari foro tenpenechi 

tulan kela ketie. 

Tsa’chi unilari, sonaka kanatenchi, wa foro minu kepotie, junchi, in sonari ya’chi unilachi 

ayanbe tula imantie, aman ya unilari ya’chi ayanbe tsantitie, in un’chi naso eke. 

Sonari tsalabi titi tanjka junka, kuwamantie, junka ka’to, walpakari, jun oranan pu’kale 

fimantie, mannan, weyan tanjaka junlakari, du ka’te minu jera kepotie, jonte tsepa’tala 

imanmtie, wari jera tse inushile, in tsa’chiri, warandaka mala ku’chibi jinayoe, timantie.   

Ya’chi ayanni palu i’to jila ide timantie, mankarin jino sei’toe, juntonan ya tsa’chirin natíya 

seti’tumantie, junchi ya’chi bolonka man kirano jun yoe timantie. Junto ya’chi sonaka, 

ayanbe puramantie, Aman wari jikabi,  unilachi ayanni tsan ya sonaka tsan timantie.  Aman 

nu layan pamin o’ko jonan, nao ri purato jie tsankenan niyake nu’chi unila tanjaka jonati, 

tsankenan, in tsa’chichi ayanni, man eremantie. 

Malon nan ka joe we manjide timantie, ke’pen wa orotobi lona lona timantie, man nan malon 

ni, jelenbinechi, lo’tuna ti’to, man eretie, in sonari ya’chi shunana’kaka kanatenchi, ji’to 

poletie, jun jina’sa, baro tsanla, jo tsanla, chide pelela jomose, wa ja’sa kede, junshi panpe 

kede, bene jala inamantie. 

Ya sonari, jelenbinechi lono pode i’tutie, tsanketi man wa orotobi femantie, juntonan jun 

ke’tsabi jo manka chumantie, jun na’sa numa mo orari, ya jo chumin i’tomantie, junka kirato 

in sonari shujito poletie. Aman yari tsantide shujinamantie. 

In poleno fekari yaka kalake’tuchunae, juntonan ya’chi unila, jelen tenpe wi’to kamantie, 

aman layan barola junshi jola i’to, in sonaka filakemantie, junka kirato, shunana’kari, yaka 

shuji’to polemantie. 

Jera kebi ina’sa, shunana’kari, yabi man fanmantie, junka kirato a’palari, nala man fala ina 

eke tenka kalakemantie, juntonan shunana’kari, yalaka kirashi, to marashito junbi le’ka 

polenamantie. 

Tsan inanunka kirato, layan la’ki i’to, inin se i’toe ti’to, shunana’kaka bene jila imantie, 

jinaminan, yalachi namaka luban o’ko fika junbi fela imantie. 

Jun fenari, la’pabi a’sanna’ka shiri tsotie, chide kido tinanti i’totie, jera fikalamantie, tsanke 

ta’tala kwenta kelakeman e, weyankari tenja’tue. 

 


